
Efni: Umsögn um þált. um breytta skipan ráðuneyta, 68. mál

Vísað er til tölvupósts frá nefndasviði dags. 1. febrúar 2017 þar sem óskað er eftir 
umsögnum um ofangreint þingmál, sem er þingsályktunartillaga frá forsætisráðherra um 
að í stað innanríkisráðuneytis komi annars vegar dómsmálaráðuneyti og hins vegar 
samgöngu- og sveitarstjómarráðuneyti.

Afstaða sambandsins

Samband íslenskra sveitarfélaga fagnar tillögunni og styður hana eindregið. Að áliti 
sambandsins hafa málefni sveitarfélaga ekki fengið nægilegt vægi í innanríkisráðuneytinu 
á undanförnum árum, enda er um að ræða nokkuð stórt ráðuneyti eftir sameiningu 
dómsmálaráðuneytis og samgöngu- og sveitarstjórnarráðuneytis.

Sambandið bindur vonir við að nú verði breyting á og er þá m.a. horft til þess að tilfærsla 
byggðamála frá iðnaðar- og viðskiptaráðuneyti til ráðuneytis samgöngu- og 
sveitarstjórnarmála muni leiða til þess að efla samskipti og samstarf sveitarfélaga og 
ráðuneytisins á mjög breiðu málefnasviði, þar sem m.a. er horft til samgöngu- og 
fjarskiptamála, opinberrar þjónustu og atvinnumála, í góðu samstarfi við staðbundin 
stjómvöld um allt land. Við stefnumótun í málaflokkum verði höfð hliðsjón af áherslum í 
áætlunum sem gilda á landsvísu ásamt sóknaráætlunum fyrir einstaka landshluta.

Þessi skipan mála í stjórnarráðinu er í ágætu samræmi við stefnumörkun sambandsins, 
þar sem sett er fram það markmið að byggðamál verði vistuð í sama ráðuneyti og 
sveitarstjórnarmál, ásamt samgöngu-, skipulags- og byggingarmálum. Þó er Ijóst að 
skipulags- og byggingarmál verða a.m.k. enn um sinn vistuð í umhverfis- og 
auðlindaráðuneytinu.

Að áliti sambandsins er mikilvægt að ákveða fljótt hvernig skipuriti hins tvískipta 
innanríkisráðuneytis verði hagað og að það verði sem skilvirkast. Hvor hluti ráðuneytisins 
hafi ráðuneytisstjóra til að stýra starfi og stefnumótun, eins og fram kemur í skýringum 
með tillögunni, og að verkaskipting milli fagskrifstofa verði einnig skýr.

